
PRAVILNIK
O ZAŠTITI PASA KOJI SE DRŽE KAO KUĆNI

LJUBIMCI
Član 1.
(Predmet)

(1) Ovim Pravilnikom se regulira zaštita pasa koji se drže
kao kućni ljubimci (Canis lupus f. familiaris).

(2) Ovaj Pravilnik ne primjenjuje se na:
a) prijevoz i
b) veterinarsko liječenje.

Član 2.
(Opći uslovi za čuvanje)

(1) Svakom psu koji se čuva u kućici ili na uzici treba osi-
gurati adekvatno kretanje na otvorenom i društveni kon-
takt s njegovim vlasnikom.

(2) Ako se u objektu drži više od jednog psa, životinje tre-
baju živjeti u grupi. Neprilagođeni psi smiju doći u kon-
takt s drugim psima iz grupe samo pod nadzorom.

(3) Štenad trebaju ostati s majkom najmanje do uzrasta od
osam sedmica.

Član 3.
(Uslovi za čuvanje na otvorenom)

(1) Ako se psi čuvaju na otvorenom, vlasnik treba osigurati:
a) toplotno izoliranu kućicu koja pruža zaklon i može se

zagrijati tjelesnom toplinom psa;
b) mjesto gdje pas može leći izvan kućice, koje štiti od

nepovoljnih vremenskih prilika.
Član 4.

(Uslovi za čuvanje u boksovima)
(1) Boks za čuvanje psa:
a) mora imati površinu od najmanje 6 m² na raspolaga-

nju psu, dok svaka strana boksa mora imati dužinu od
najmanje 2 m;

b) ako se u boksu drži više pasa, svaki drugi pas pored
površine prostora iz tačke a) ovog stava mora imati
još najmanje 3 m²;

c) stranice boksa moraju biti napravljene od materijala
koji su neškodljivi za zdravlje, nesavladivi i ne uzro-
kuju povrede;

d) pod mora biti čvrste građe, ne smije izazivati povrede
i bol i treba biti jednostavan za čišćenje i sušenje;

e) pregradni zidovi trebaju biti postavljeni na način da
isključuju međusobno ujedanje pasa;

f) najmanje jedna strana boksa treba pružati slobodan
pogled;

g) ukoliko se boks nalazi unutar zgrade, psu treba osigu-
rati slobodan pogled prema vani.

(2) Ukoliko se u boksovima čuva više pasa, boksovi se tre-
baju postaviti tako da se psi mogu međusobno vidjeti.

(3) Nije dopušteno pse u boksovima držati na lancu.
Član 5.

(Uslovi za čuvanje na lancu)
(1) Lanac za čuvanje psa:
a) treba biti opremljen na način da može slobodno kliza-

ti najmanje 6 m;
b) treba biti takvih dimenzija koje omogućavaju kreta-

nje u stranu najmanje 5 m;
c) mora biti postavljen na način da pas može ući u svoju

kućicu, leći u njoj i okretati se u njoj neometano.
(2) U području predviđenom za kretanje psa ne smiju se na-

laziti predmeti koji ograničavaju kretanje ili izazivaju
povrede.

(3) Pod mora biti čvrste građe, ne smije izazivati povrede i
bol i treba biti jednostavan za čišćenje i sušenje.

(4) Ogrlice i orme koje se koriste ne smiju sputavati psa i
izazivati povrede.

(5) Lance je dopušteno koristiti samo ukoliko se postave s
okretnim kolutom, ako su male težine i ako ne izazivaju
povrede.

(6) Zabranjeno je vezati lancem:
a) pse uzrasta do dvanaest mjeseci;
b) kuju tokom zadnje trećine gravidnosti;
c) kuju tokom laktacije;
d) bolesnog psa ukoliko vezanje uzrokuje bol, patnju ili

povredu.
Član 6.

(Prehrana i njega)
(1) Vlasnik treba osigurati da pas u svom svakodnevnom

prostoru ima pristup vodi u dovoljnoj količini i u bilo
koje vrijeme. Čuvar treba psu osigurati hranu adekvatne
količine i kvaliteta.

(2) Vlasnik psa treba:
a) gajiti psa i pružati mu zdravstvenu zaštitu;
b) svakodnevno kontrolirati smještaj psa i odmah otklo-

niti nedostatke;
c) osigurati dotok svježeg zraka i adekvatnu temperatu-

ru ukoliko se pas ostavi u vozilu bez nadzora. Pas se
bez nadzora smije ostaviti u vozilu najduže 10 minuta;

d) prostor koji pas svakodnevno koristi držati čistim i
slobodnim od štetočina. Izmet se mora svakodnevno
uklanjati.

Član 7.
(Veličina prostora)

Minimalna veličina prostora za pse koji se drže kao kućni
ljubimci mora udovoljavati niže navedenim zahtjevima:

Minimalna površina ograđenih prostora za pse

Masa psa (kg) Minimalna površina
(m²)

Minimalna visina
(natkriveni, m)

Minimalna širina
(m)

do 24 kg 6,0 1,8 2,0

25-28 kg 7,0 1,8 2,0

29-32 kg 8,0 1,8 2,0

od 32 kg i vi-
še

8,5 1,8 2,0

Minimalna površina ograđenih prostora (m²) u kojim boravi veći broj pa-
sa

Broj pasa u
prostoru

Min. površina - psi te-
žine do 16 kg

Min. površina - psi
težine od 17 do 28

kg

Min. površina - psi
teži od 28 kg

2 7,5 10 13

3 10,0 13 17

4 12,0 15 20

5 14,0 18 24

6 16,0 20 27

7 17,5 22 29

8 19,5 24 32

9 21 26 35

10 23 28 37

U slučaju da je u ograđenom prostoru veći broj pasa razli-
čitih tjelesnih masa, veličina može biti manja za 15% od propi-
sane uzevši da je veličina vezana uz životinju najveće tjelesne
mase.

Veličina pseće kućice (širina x dubina x visina) u cm

Veličina psa - visina pleća u cm Veličina kućice

do 55 cm 100 x 60 x 55

od 56 do 65 cm 150 x 100 x 70

od 65 cm i više 170-180 x 120 x 85

Član 8.
(Stupanje na snagu)

Ovaj Pravilnik stupa na snagu osmoga dana od dana obja-
vljivanja u "Službenom glasniku BiH".

